
«Чыл пазы» ÿлÿкÿні 

 

«Чыл пазы» хакас чонының ӧӧн ӱлӱкӱннерiнiң пiрсi полча. Ол кӧрiк айның 

17 кӱнiнең сығара 23 кӱнiне читiре таныхталча. Наа чылны хысхыда нимес, че 

часхыда удурлапчалар. Пурунғы чонның сағызынаң, чыл «тӧріпче», «чуртапча» 

паза «ӱрепче» чылның тустары алызиинаң хада. 

Пӱӱңгі кӱнде пу ӱлӱкӱнде хакас чонының национальнай кибiрлерi 

иртiрiлчелер: кізілер иргі кӱнні ӱдесчелер паза наа кӱнні удурлапчалар, чылығ 

кӱннер поларын сурынчалар, постарының чобағларынаң палғалыстығ хара 

чаламаларын ӧртепчелер; сағынған сағыстары толзын тіп, хазыңның 

салааларына аймах ӧңніг чаламалар палғапчалар, отты азырапчалар; наа чыл 

чахсы ползын тiп сурынчалар (хамнапчалар). 

От инезін азырир кибір хакастарның иң улуғ кибіріне саналча. Хакас чоны 

хаҷан даа отха пазырҷаң, хайзы азырапча, чылытча паза чуртас пирче. Аннаңар 

пу кибір полған на хакас ӱлӱкӱнде иң ӧӧніне саналча.  От Инезін мындағ сӧстер 

чоохтанып, азырирға киректелче: 

Отыс тістіг от ине, 

Хырых тістіг хыс ине, 

Ах інектің ах сӱдінең азырапчабыс сині. 

Че пу ӱлӱкӱн наа чуртастың пасталғанын таныхтапчатхан сылтаанда, ідӧк 

алғас кибірлерін иртірері кӧрілче: «Прайзы хазых ползын, пір дее кізі 

ағырбазын килчеткен Наа чылда, алас». 

Пу ӱлӱкӱнде ідӧк хайди даа хазыңа чаламаларны палғирға кирек. Полған 

на ӧңнін позының тании пар: 

- ах ӧңніг чаламалар суғны таныхтапчалар, ӧбекелердең полызығ 

сурынчалар; 



– кӧк ӧңніг чаламалар арығларны паза хыраларны таныхтапчалар, амыр 

чуртасты паза пай урожайны сурынчалар; 

– хара ӧңніг чаламалар хара чабал нимелерні таныхтапчалар, оларны хайди 

даа ӧртирге кирек, кізінің худы прай чабал нимелердең арығлалзын тіп. 

Чыл пазы ӱлӱкӱнде хакастарның кибiрлiг ас-тамаан амзап кӧрерге чарир – 

хан, талған, чарба ӱгре, потхы, айран паза аннаң даа пасхалары. Паза кiзiлер 

аймах-пасха хакас чонының кибiрлiг ойыннарында (кӱрес, тас хабары (иңнi 

азыра тастиры), чарыс) паза марығларында араласчалар. Сценаларда хакас 

сарыннарын истiп аларға чарир паза теелбектернi кӧрiп аларға чарир. 

Пӱӱнгі кӱнде «Чыл пазы» осхас иргі кибірлерні ундубинчатханы, оларны 

иртірері уғаа кирек ниме полча. Чииттер андағ ӱлӱкӱн пар полчатханын піліп 

алчалар. 

 

Идер тоғыстар 

 

1.Текстті тӱрк тіліне тілбестеңер. 

 

2. Cурығларға нандырыңар:. 

1. «Чыл пазы» ӱлӱкӱн хаҷан таныхталча? 

2. Ноға Наа чылны часхыда удурлапчалар? 

3. Пу ӱлӱкӱнде хакас чонының хайдағ национальнай кибiрлерi иртiрiлчелер? 

4. «Чыл пазы» ӱлӱкӱнде хакастарның хайдағ кибiрлiг ас-тамаан амзап кӧрерге 

чарир? 

5.  Кiзiлер хайдағ хакас чонының кибiрлiг ойыннарында араласчалар? 

6. Пу ӱлӱкӱнде паза хайдағ хынығ нимелер кӧріп аларга чарир? 

 

3. Пос чирлерге киліскек хозымнар кире пас салыңар, нименің хозымы 

полғанын ӱстӱнде таныхтаңар. 

1. «Чыл пазы» хакас чоны___ ӧӧн ӱлӱкӱннерi___ пiрсi пол___. 

2. Наа чыл___ хысхы___ нимес, че часхы___ удурлапча___. 



3. Пӱӱңгі кӱн___ пу ӱлӱкӱн___ хакас чоны____ национальнай кибiрлер___ 

иртiрiлче___... 

4. Чыл пазы ӱлӱкӱн___ хакастар___ кибiрлiг ас-тамаан амзап кӧрерге чарир – 

хан, талған, чарба ӱгре, потхы, айран паза аннаң даа пасхалары. 

5. Сценалар___ хакас сарыннары___ истiп аларға чарир паза теелбектер___ 

кӧрiп аларға чарир. 

 

4. Пирілген тексттең кӧрбин 8-10 чоохтағ кӧрбин чоохтап пирерге. 

